
Obamaren administrazioak Nafarroak energia berriztagarrietan izandako lorpenak aztertu ditu
Sanz presidentea eta Barcina Iruñako alkatea Etxe Zurian Estatu Batuetako presidentearen taldeko kideekin bildu dira 

Viernes, 12 de febrero de 2010.  Nafarroak energia berriztagarrietan duen lidergoa oso interesgarria da Barak Obama Estatu Batuetako presidentearen administrazioarentzat. Hala adierazi zuten ostegun honetan, otsailak 11, Etxe Zurian egindako bileran. Bilerak ordubete baino gehiago iraun zuen. 


Nafarroako ordezkaritza hurrengo hauek osatu zuten: Miguel Sanz Nafarroako Gobernuko presidenteak; Yolanda Barcina Iruñako alkateak; José Javier Armendáriz Energia Berriztagarrien Zentro Nazionaleko (CENER) zuzendariak; eta Esteban Morrás energia berriztagarrien bultzatzaile nagusiak Foru Komunitatean. Ipar Amerikako administrazioaren aldetik, hurrengo hauek egon ziren bileran: Michael B.G. Froman Obama presidentearen aholkulari laguntzailea eta Segurtasun Nazionaleko aholkulari nazionala; Rachel A. Walsh Energiaren Segurtasun Nazionalaren Kontseiluko zuzendaria; eta David A.Lipton presidentearen laguntzaile berezia nazioarteko gai ekonomikoetan.

Etxe Zurian
Etxe Zurian sartzeko segurtasun-neurriak oso zorrotzak dira. Ordezkaritza bakoitzeko lau pertsona joan daitezke gehienez eta argazki- eta bideo-kamera guztiak konfiskatuko direla ohartarazten da behin eta berriro. Horiek ziren Nafarroako Gobernuari bileraren aurretik egindako ohar batzuk.


Bileran Michael B.G. Froman izan zen buru. Europan oso ezaguna da, Kopenhagen klima-aldaketari buruzko goi-bileran protagonismo handia izan zuelako. Bileran presidentearen aholkulariek galdera oso zehatzak egin zituzten Nafarroak energia berriztagarrien arloan lortutako arrakastari buruz. 

Ipar Amerikako administrazioak Nafarroan eta Espainian energia garbien garapena ahalbidetu duten arau-esparrua, fiskalitatea, tarifa-politika eta finantzaketa-sistema sakon ezagutu nahi zituen. Foru Komunitateak arrakasta handia lortu du, lurraldeko beharrizan elektrikoen %65i energia berriztagarriekin erantzuten zaio eta. Lorpen hori Estatu Batuetan miretsi egiten da, baina herrialde horretan 2020rako helburu apalagoak planteatu dira.


Langabezia-tasak murriztea eta etorkizuna duten lanpostuak sortzea helburu nagusi izanda, Ipar Amerikako ordezkariek Nafarroak energia berriztagarrien arloan duen lidergoak lan-merkatuan izan duen eraginari buruzko galderak egin zituzten. Nafarroako ehun bat enpresek egiten dute lan arlo horretan, hau da, goi-kualifikazioko sei mila langilek baino gehiagok.  


Sanz presidenteari energia berriztagarrien sektorean Nafarroak lidergoari eusteko duen estrategiari buruz galdetu zioten, eta presidenteak erantzun zuen giltzarria “inoiz ez gelditzea” dela, eta energia-efizientzia maximoa bilatzea Foru Komunitatean lan egiten duten profesional bikainen maila handia aprobetxatuz. Ildo horretatik, Esteban Morrásek adierazi zuen Nafarroaren etorkizunerako giltzarria ibilgailu elektrikoen aldeko apustu erabakigarria egitea dela.

Horrez gain, bilera horretan, Morrásek zehatz azaldu zuen duela hogei urte Foru Komunitatean erabiltzen zen estrategia, parke eolikoen aurreko gizarte-erantzuna bazterketa izan ez zedin, parke horiek ezezagunak ziren arren. Nafarroako herritarrentzat proiektu elkarbanatu eta ilusioz betetakoa izan zedin lan egiten zen. 

Aukerak Nafarroarako

Nafarroako ordezkariek bileran egiaztatu zuten Obama presidenteak energia berriztagarrien alde egindako apustua irmoa dela. Estatu Batuek energia berriztagarriak energia garbiaren iturriak izatea nahi dute, prezio onean, eta energia horiekin buruaskitasun energetikoa lortu nahi dute, hirugarren herrialdeen menpe egon gabe. 


Etorkizunean Estatu Batuak energia garbien esparruan ere munduan lehenengo potentzia izango direlakoan, Nafarroako ordezkaritzak herrialde horretan Nafarroako enpresek duten eginkizun garrantzitsua azpimarratu zuen, hala nola Acciona eta Gamesa enpresek, baita CENERek garatzen duen ikerketa-lan garrantzitsua ere. 
Elurrak zailtasunak eragin dizkio ordezkaritzari 

Washington geldituta zegoen kaleetan dagoen elur eta izotz kopuruarengatik, azken hamarkadetako ekaitzik handiena izan ondoren. “Nafarroaren Astea AEBen” ekimenaren seigarren edizioan parte hartzen ari den Nafarroako ordezkaritza eguerdian iritsi zen hiri horretara. Ordezkaritza instituzionala, sukaldariak eta nekazaritzako produktuen sektoreko enpresaburuak New Yorketik eraman zituen autobusak Estatu Batuetako hiriburura iristea lortu zuen, bidea irekitzen ari ziren elurra kentzeko makina ugarietako batek botatako izotz-bloke batek aurreko kristala hautsi arren. Aurreko egunean, hiriburura trenez iristen ahalegindu ziren Nafarroako Merkataritza eta Industria Ganberako adituak hamar orduz baino gehiagoz Baltimoren blokeatuta egon ziren. 

